Cabanillasen gazteentzako ostatu bat eta Erronkariko abelbidean mendiko bizikletaz egiteko zirkuitu bat inauguratu dituzte
Garcia Malo eta Corpas kontseilariak gazteentzako ekintzak eta kirol eta turismo jarduerak egiteko bi azpiegituren inaugurazioan izan dira
Gaur goizean, Cabanillasen, gazteentzako udal ostatu bat eta Erronkariko abelbidean Izaba eta Cabanillas artean egiteko mendi bizikletako ibilbide bat inauguratu dituzte. Inaugurazio ekitaldira Familia, Gazteria, Kirol eta Gizarte Gaietako kontseilaria, Maria Isabel Garcia Malo, eta Kultura kontseilaria, Juan Ramon Corpas Mauleon bertaratu dira. Gobernuko kideekin batera izan dira herriko agintariak, horien artean alkatea, Ana Maria Rodriguez Eneriz, eta zikloturismo zirkuituan parte hartzen duten herrietako agintariak.
Gazteentzako ostatua Nafarroako Gobernuko funtsekin eraiki dute, Nafarroako Gazteria Institutuaren bitartez, eta gastua 454.893 eurokoa izan da. Zenbateko horretatik, 437.250 euro baliatu dituzte azpiegitura lanetarako eta 17.643 euro ekipamenduak jartzeko. Ostatua ehungintzako fabrika bat zen eta erabilera berrietarako zaharberritu duten udalaren nabe batean dago. Ostatuak 492,10 metro koadro eta 60 lagunentzako lekua dago (56 gazte eta 4 begiralerentzako). 
Espazio horretan daude 9 logela, 22 metro koadroko egongela, sukaldea, instalazio gela, biltegia eta 60 metro koadro baino gehiago erabilera anitzeko aretoa, hezkuntza eta aisia jardueretarako, behar izanez gero jangela jartzeko, eta ostatuaz aparteko ekintzetarako. Eraikina, gainera, minusbaliatuentzako moldatua dago. Kanpoan zuhaizti bat eta atari estalia daude, kanpo libreko jardueretarako.
Nafarroako Gobernuak toki erakundeei laguntzen die gazteentzako espazioak prestatzen, gazteak elkartu daitezen eta haien kultura, prestakuntza eta aisia interesak bidera ditzaten. Horretarako, besteak beste, gazteentzako ostatuak sustatzen ditu. Nafarroako Gazteria Institutuak, 2007tik 2012era, 2.853.038 euro jarri ditu gazteentzako espazio berriak sortzeko, birmoldatzeko, zaintzeko eta hornitzeko. Guztira 130 instalaziotarako diru-laguntzak eman ditu: 86 berriak dira eta 34 berritu eta hobetu egin dituzte.
Nafarroan, gaur egun, gazteentzako 10 ostatu daude (bost Nafarroako Gobernuarenak, lau udalenak eta bat Nafarroako Unibertsitate Publikoari lotua): Iruñeko Fuerte El Principe egoitza; Lekarozeko ostatua; Altsasuko Santo Cristo de Otadia ostatua; Guetadar aterpetxea; Doneztebeko aterpetxea; Lizarra, Tutera eta Atarrabiako ostatuak; Eulateko aterpetxea; eta Nafarroako Unibertsitate Publikoko Los Abedules egoitza. Sare horretan egongo da, gaurtik aurrera, Cabanillaseko ostatua.
Nafarroako ostatu sarea estatuko eta nazioarteko sareen parte da; federazioan 60 herrialde eta 5.000 ostatu baino gehiago daude. Estatuan mundu osoan sona handia duten 230 ostatu baino gehiago daude, herri turistiko eta garrantzitsuenetan.  Munduko gazteentzako ostatuetan gaua pasatzeko, aterpekide agiria behar da (30 urtetik beherakoena, 30 urtetik gorakoena, familiakoa edo taldekoa). Txartel horiek eskuratzeko nortasun agiria edo pasaportea aurkeztu eta ordaindu egin behar dira: 25 urtetik beherakoentzakoak 5 euro balio ditu, taldekoak 15 eta familiakoak 24. Agiriak lor daitezke Nafarroako Gazteentzako Informazio Bulego eta Guneetan, Nafarroako Gazteria Institutuan, Dime Zerbitzuan eta gazteentzako ostatuetan.
Zikloturismo ibilbidea
Cabanillasen gaur inauguratu duten zikloturismo zirkuituak 189 kilometro dauzka eta Erronkariko abelbide ia osoa zeharkatzen du; Nafarroako mendi bizikletarako lehen zirkuitu luzea da.
Ekimena sustatu dute Izaba, Zangoza, Caseda, Zarrakaztelu eta Cabanillaseko Udalek eta Errege Bardeatako erkidegoak. Dena den, Cabanillaseko Udala arduratu da proiektua esleitu eta zuzentzeaz, 138.000 euroko aurrekontuarekin. Lanak Alfa Soluciones enpresak egin ditu, eta seinaleak jartzerakoan abelbideko zola errespetatu du.
Proiektua aurkeztu zuten Turismo Zuzendaritza Nagusiak toki erakundeek eta turismo partzuergoek azpiegitura turistikoak sortzeko sustatutako deialdira, eta 96.745,25 euroko laguntza jaso zuen, hau da, aurkeztutako aurrekontuaren (138.207,50 euro, BEZ barne) %70.
Ibilbidea maila ertain eta handiko txirrindularientzako da, baina zati batzuetan errepidez edo pistaz joateko aukera dago. Zati txiki batean bizikletatik jaitsi besterik ez dago, aurrera egiteko. Txirrindulariek beren gaitasun fisiko eta interesen arabera antolatu dezakete ibilbidea. Sustatzaileek bi bide planteatu dituzte. Batetik, Izabatik Zangozarakoa: iparraldean dago eta dauzka sei informazio panel, 150 zutoin eta 280 norabide plaka. Eta bestetik Zangozatik Cabanillaserakoa: hegoaldean dago eta dauzka lau panel, 220 zutoin eta 480 plaka.
Juan Ramon Corpas Turismo kontseilariak honako hau esan du: “Nafarroa natura turismoaren aldeko apustu handia egiten ari da. Foru erkidegoa, hala, bizikletaz ezagutzeko leku erakargarria bihurtu da, bi ugari moldatu direlako: basabideak, bide berdeak, Santiago Bideko zatiak eta errepide sarea”.
Kontseilariaren iritziz, interesgarriena bide berdeak bizikletaz egitea da; bide berdeak txirrindulari eta ibiltarientzako egokitutako ibilbideak dira, utzitako trenbide azpiegiturak aprobetxatuz eginak. Nafarroa iparraldean, Lekunberri eta Andoain (Gipuzkoa) arteko Plazaola bide berdea txirrindularientzako partzialki egokitua dago, baita Doneztebe eta Endarlatsa arteko Bidasoako bide berdea. Hegoaldean, Tutera eta Tarazona (Aragoi) arteko Tarazonica bide berdean 22 kilometro daude mendi bizikletan egiteko egokituak.
Bide berde horiez gain, Nafarroan ibilbide asko daude mendiko edo errepideko bizikletaz egiteko: mendiko bizikletentzako Bardeak, Irabiako urtegia, Valdeallí eta Erronkariko hereje abelbidea, besteak beste; eta errepideko bizikletan egiteko Lizarrerria, Ultzama, Erro bailara eta Zangozako eskualdea. Santiago Bideko Nafarroako zatia ere bizikletaz egin daiteke, errepidez edo pistaz.
Sei etapa daude, 20 kilometro ingurukoak eta ondo seinaleztatuak, eta Nafarroa zeharkatzen dute Luzaidetik Bianaraino.
